Cyfarfod Pwyllgor Eiddo Nos Fawrth 24ain o Ebrill 2018,
yn Ystafell Glaslyn , Y Ganolfan , Porthmadog.

Presennol : Cynghorwyr:  Selwyn Griffiths (Cadeirydd), Nia Jeffreys, Gwilym Jones, Dafydd Lake.
Ymddiheuriadau : Cynghorwyr : Angharad ab Iorwerth, Simon Brooks , Keith Roberts.
Croesawyd pawb i’r cyfarfod gan y Cadeirydd a nodwyd pa mor braf oedd gweld y Clerc yn ôl.
Llwybrau
Roedd problemau efo’r llwybr arfordirol wedi codi a’r Cadeirydd wedi cysylltu efo Rhys y swyddog perthnasol. Mae wedi bod yn archwilio'r safle ac wedi cytuno i dynnu'r ‘slats’ pren a thwtio'r llwybr.
Adroddodd y Cyng. Nia Jeffreys ei bod wedi cael cais am fwy o oleuadau ar Lôn Haearn Bach. Roedd wedi cysylltu efo Cyngor Gwynedd a chael yr ymateb y byddent yn gosod goleuadau pe byddai’r Cyngor Tref yn talu. Nododd y Cyng. Gwilym Jones  y byddai hyn yn gosod cynsail beryg ac y byddai yn rhaid rhoi mwy o oleuadau ar sawl llwybr arall yn yr ardal.
Penderfynwyd:  derbyn y wybodaeth.
Cae Chwarae Bodawen

Roedd y Cadeirydd wedi sylwi fod y cae wedi ei dorri, ond ddim y safle i gyd. Bydd y Clerc yn cadw llygaid beth yw’r cytundeb a chadw cyfrif o ba mor aml mae’r safle yn cael ei dorri. Bydd aelodau eraill y pwyllgor yn cadw llygaid hefyd ac adrodd yn ôl i’r Clerc. Cynigiodd y Cyng. Gwilym Jones y dylid pwyso ar Gyngor Gwynedd am brawf o ddyddiadau torri. Roedd pawb yn cytuno.
Bydd G L Jones Ltd yn cynnal yr archwiliad blynyddol mis Mehefin . Ni ddylid fod costau mawr eleni gan fod rhan fwyaf o’r offer wedi cael gwaith arnynt llynedd yn ogystal â dau fwrdd picnic. Efallai y bydd angen meinciau newydd.
Penderfynwyd: derbyn y wybodaeth a chysylltu efo Cyngor Gwynedd am ddyddiadau toriadau yng Nghae Bodawen.
Bryn Coffa
Nododd y Clerc ei bod wedi ymweld â’r safle dydd Llun . Mae hi wedi clirio'r plethdorchau oddi ar y safle a chael gwared ohonynt. Nodwyd fod y gofeb yn daclus a’r gwaith o osod weiran i gadw’r plethdorchau yn eu lle wedi gweithio yn dda.
Mae’r Cyng. Nia Jeffreys am edrych am brisiau mainc cofeb.

Penderfynwyd : Derbyn y wybodaeth.

Cae Pawb
Adroddodd y Cadeirydd fod altro mawr ar y safle ar ôl gwariant sylweddol gan y Cyngor Tref. Mae Pwyllgor Rhandiroedd Cae Pawb wedi gweithio yn galed i dwtio'r safle ac adnewyddu’r llwybrau. Mae’r Pwyllgor yn frwdfrydig a phethau yn mynd yn dda. Adroddodd y Cadeirydd am un camddealltwriaeth o gyfrifoldebau rhwng y Cyngor Tref a’r pwyllgor ac awgrymodd y dylai Cadeirydd y Pwyllgor Eiddo a’r Clerc gyfarfod efo aelodau’r pwyllgor er mwyn mynd dros y rheolau a chyfrifoldebau.
Mae dipyn o newid tenantiaid wedi bod eleni a dim ond un rhandir ar ôl . Mae’r Gymdeithas yng Nghae Pawb yn gobeithio ei rannu yn ddau. Mae’r rhestr aros ar hyn o bryd yn fyr. Mae blaenoriaeth yn cael ei roi i drigolion dalgylch y Cyngor Tref.
Mae’r biliau wedi eu dosbarthu (heb y £2 petrol)  a hanner y rhent wedi ei dderbyn. Mae’r Clerc yn cael cymorth gan Gwladys Roberts ,un o’r tenantiaid, ac yn ddiolchgar am hyn.
Gofynnodd y Cyng. Nia Jeffreys i’r tenantiaid gael ei hatgoffa am y rheolau ynglŷn â chynnau tan. Cytunodd y Cadeirydd i gael gair efo Cadeirydd y Pwyllgor a gofyn iddo basio’r neges ymlaen.

Penderfynwyd:  derbyn y wybodaeth.
Llochesi Fws
Nododd y Cadeirydd fod y Cyngor Tref yn gyfrifol am loches bws ger yr orsaf drenau a dwy ym Morfa Bychan. Mae aelodau o’r W.I. wedi bod yn glanhau'r rhai ym Morfa.

Nododd fod y rhai ger y parc yn fudr ar ôl y gaeaf called a chynigiodd y dylid ysgrifennu at Gyngor Gwynedd I ofyn iddynt eu glanhau. Roedd pawb yn gytûn.

Nodwyd fod y lloches ger yr orsaf drên wedi ei fandaleiddio a geiriau anweddus wedi eu sgwennu ar draws y paneli cefn. Er gwaethaf ymdrech gan yr heddlu a’r Cyng. Carol Hayes i gael gwared ohono, ofer fu’r ymdrech. Mae’r Clerc wedi cysylltu efo Dafydd E.Williams sydd yn gwneud y gwaith ar lochesi ar draws Gwynedd . Mae wedi asesu'r sefyllfa ac yn ei farn ef ni ddylid tynnu'r paneli gan y byddai peryg i rywun eistedd ar y fainc tu fewn i’r lloches a phwyso yn ôl heb fod ddim byd yna . Mae hyn wedi digwydd ym Mangor a rhywun wedi brifo. Yn ei farn ef dylai’r Cyngor Tref ystyried gosod paneli soled ( alwminiwm) fyddai yn medru cael eu peintio pe byddai fandaliaeth. Byddai angen 2 banel am £140 yr un . Ar ôl eu gosod a’u peintio yn wyrdd fel gweddill y lloches ni fyddai’r gost yn fwy na £500.
Penderfynwyd :  ysgrifennu  at Gyngor Gwynedd yn ôl y cynnig a gweithredu yn ôl barn Mr Williams a rhoi paneli soled yn y lloches ger yr orsaf  a’u peintio.
